
1. Introdución 
O Día da Ciencia na Rúa é unha feira científica que leva trinta anos celebrándose na Coruña. 
Trátase dunha xornada que busca achegar a ciencia á cidadanía mediante actividades divulgativas 
e interactivas na que os nenos e nenas de todas as idades explican aos cidadáns os seus 
experimentos, proxectos tecnolóxicos e coñecementos científicos. No obstante, nos últimos anos 
moitos centros de investigación, facultades e entidades de diferente índole tamén contribúen ao 
evento levando as persoas investigadoras ás rúas para achegar e comunicar os proxectos e 
investigacións que están a levar a cabo á cidadanía. Neste escenario, a Unidade de Divulgación 
Científica e Cultural (UDCC) da Universidade da Coruña invitou a participar no evento a todo o 
profesorado da comunidade universitaria de calquera área de coñecemento. Concretamente a 
proposta consistía en presentar unha/s actividade/s científica/s adecuadas á esencia do Día da 
Ciencia na Rúa, desenvolver propostas de carácter interactivo e educativo para o público 
asistente e asistir e participar activamente na xornada. 
2. Fundamentación teórica e metodolóxica 
A divulgación científica como estratexia para o ensino das ciencias podería empregarse desde 
tres enfoques: recurso didáctico, fonte de aprendizaxe e mesmo como obxecto de estudo en si 
mesma (Blanco-López, 2004). Aínda que cada un destes enfoques ten valor por separado, non 
sempre resultan compatibles entre si, xa que responden a finalidades educativas distintas. Non 
obstante, o obxectivo é coñecer ata que punto a divulgación científica pode funcionar de maneira 
complementaria coa práctica docente real no ensino das ciencias. A diferenza entre comunicación 
e educación científica é moi complexa (Baram-Tsabari e Osborne, 2015), pois aínda que 
comparten certos elementos comúns, os seus obxectivos non son os mesmos. A comunicación 
científica céntrase en estimular e soster o interese pola ciencia mediante estratexias de carácter 
lúdico, mentres que a educación científica consiste en formar, ensinar e favorecer a aprendizaxe 
á vindeira xeración de cidadáns ao mesmo tempo que promover vocacións científicas (Hernández 
e Couso, 2016). Tanto no caso da educación formal como non formal é frecuente o proceso de 
transposición didáctica, a selección de materiais, o uso dunha linguaxe axeitada e compresible ou 
o emprego de analoxías e modelos. 
No contexto de aula, no curso 2024/2025 trasladóuselle a un total de 175 futuros docentes a 
proposta de asistir ao Día da Ciencia na Rúa, 151 no Grao de Educación Infantil (materia Ensino 
das Ciencias da Natureza) e 24 do Mestrado de Secundaria -Itinerario Ciencias Experimentais- 
(Didáctica da Física e Química). Finalmente, participaron un total de 11 estudantes (seis de 
Infantil e cinco de Secundaria). O proceso tivo varias etapas: 1) Recepción de propostas por parte 
dos docentes responsables das materias; 2) Envío das propostas á Unidade de Divulgación 
Científica e Cultural da UDC; 3) Aceptación da proposta da UDCC; 4) Tres xuntanzas no 
laboratorio para adaptar as propostas que consistiron fundamentalmente en seleccionar e 
deseñar os materiais, adecuar a linguaxe e transposición de contidos, etc., e 5) Presentación na 
xornada no Día da Ciencia na Rúa. 

Todos eles, no marco do seu proceso formativo das materias de grao e mestrado, elaboraron 
propostas empregando prácticas científicas de indagación e modelización. Partindo desas 
propostas, realizouse unha primeira adaptación tendo en conta o formato de feira científica e a 
esencia do Día da Ciencia na Rúa. 
3. Desenvolvemento da experiencia 
As propostas foron as seguintes: 
• “A electricidade que nos rodea”: proposta de ensino aprendizaxe na que se pretende dar a 

coñecer as propiedades da materia e comprobar experimentalmente se os seres vivos son 
ou non condutores da electricidade así como aplicar os coñecementos desenvolvidos para 
actuar en situacións da vida cotiá fronte a situacións de risco eléctrico ou tormenta. Estes 
contidos estaban orixinalmente dirixida a estudantes que cursan a materia de Física e 
Química de 4º ESO. 

• “Camiño directo ao aforro de auga”: unha proposta de rega con materiais reciclados”: unha 
secuencia de actividades dirixidas a nenos e nenas de Educación Infantil (4-6 anos) para 
descubrir as características dos tres estados de agregación da materia e dar a coñecer 
alternativas de rega sostibles para empregar na casa. 

• “As abellas científicas”: unha proposta para acercar ao público o mundo abellas desde o 
modelo de ser vivo e o mundo apícola, así como a importancia na produción de alimentos 
a través da polinización. 

4. Conclusións finais 
A experiencia permitiu constatar que o alumnado tivo que adaptar os contidos e a linguaxe a 
persoas con ideas previas moi diversas sobre as temáticas tratadas. O exercicio de “aprender 
facendo” traduciuse nunha transferencia do coñecemento adquirido nas aulas universitarias, 
propias da educación formal, a un contexto de educación non formal, facendo accesibles á 
cidadanía conceptos complexos ou abstractos. Concretamente, os futuros docentes foron capaces 
de seleccionar materiais, elaborar as propostas científicas e poñelas en práctica. Así mesmo, 
resultou clave xerar curiosidade e ilusión nos nenos e nenas e no público en xeral, captar a súa 
atención e formular preguntas axeitadas que favorecesen o desenvolvemento das habilidades 
científicas. Tamén se puxo en valor a convivencia e a colaboración entre futuros docentes de 
diferentes niveis educativos, o que resultou altamente enriquecedor no proceso de ensino-
aprendizaxe. Ademais, a propia xornada de divulgación supuxo unha oportunidade para 
compartir espazo con investigadores e investigadoras de diversos ámbitos como a enxeñaría, a 
informática, as matemáticas ou a socioloxía, fortalecendo a conexión interdisciplinar e a 
aprendizaxe compartida. 

